
पूर्णदशा प्रगट की और पश्चात्‌ भव्यों को ऐसा ही उपदेश देकर प्रभुश्री परम कल्याणस्वरूप मुक्ति 
को प्राप्त हुए। इसलिए मुक्ति का यही मार्ग है, अन्य कोई मार्ग नहीं है। तीर्थड्ररों ने दुंदभी के नाद 
के बीच दिव्यध्वनि से यह एक ही मार्ग जगत के जीवों को दर्शाया है। यहाँ पर आचार्यदेव स्वतः 
वर्तमान में अनन्त तीर्थड्ररों के उपदेश की घोषणा करते हैं। जैसे बड़ा भाई छोटे भाई से कहता है 

कि “अपने पिताजी तो ऐसा कह गये हैं;' वैसे ही आचार्यदेव जगत के जीवों से कहते हैं कि 
परमपिता अरिहन्त भगवान इस प्रकार से मुक्ति का मार्ग कह गये हैं। 

स्वाश्रय को स्वीकार करनेवाला जीव कैसा होता है ? 

जिसने अरिहन्त समान अपने आत्मा को स्वीकार किया और स्वाश्रयभाव को स्वीकार 
किया, उस जीव ने वास्तव में रागादि का आश्रय छोड़कर ज्ञानस्वरूपी आत्मा का ही आश्रय लिया 

है। जिसने ज्ञानस्वरूपी आत्मा का आश्रय लिया है, उसके मोह का क्षय होकर मुक्ति हुए बिना 

रहती ही नहीं; उसे कर्म की अथवा काल की शंका नहीं पड़ती। जिसने स्वभाव का आश्रय नहीं 

किया, उसी जीव को ऐसी शंका पराश्रय से होती है कि अभी मेरी मुक्ति का काल ही नहीं आया 
होगा तो? मेरे कर्म निकाचित्त होंगे तो? अभी अनन्त भव शेष होंगे तो? किन्तु जिसने अपने 
ज्ञानस्वभाव का आश्रय किया है- श्रद्धा-ज्ञान किये हैं, वह जीव, काल अथवा कर्म का आश्रय 
करता ही नहीं; उसके स्वभाव के आश्रय से मुक्ति का काल पक ही गया है, और कर्म की स्थिति 
भी पक गई है। 

जिनशासमन में स्वाश्रय के पुरुषार्थ का आदेश है, पराश्रय का नहीं 

“जिस जीव की भवस्थिति पक चुकी है, उसके लिए यह स्वाश्रय का उपदेश है'- ऐसा 
आचार्यदेव नहीं कहते। काल का आश्रय नहीं बतलाते, किन्तु आत्मा का आश्रय बतलाते हैं। 
पुरुषार्थ द्वारा जो आत्मा का आश्रय करे, उसकी भवस्थिति पक ही गयी है। यदि तू स्वाश्रय का 

पुरुषार्थ कर तो तेरी मुक्ति है और यदि वह पुरुषार्थ नहीं करेगा, तो तेरी मुक्ति नहीं होगी। जिसने 
काल की या कर्म की ओट ली, उसने पर का आश्रय लिया है। पर के आश्रय से भगवान ने मुक्ति 
नहीं कही है। 

प्रश्न :- जिसके अर्धपुद्लपरावर्तन संसार शेष हो, उसे सम्यग्दर्शन होता है -ऐसा शास्त्रों 
में आता है या नहीं? 

उत्तर :- वहाँ भी कोई पराश्रय नहीं बतलाया, किन्तु स्वभाव का ही आश्रय बतलाया है। 

सम्यग्दर्शन की महिमा बतलायी है कि - जो जीव स्वभाव का आश्रय करके सम्यग्दर्शन प्रगट 

  करे, उस जीव के अर्द्धपुद्रलपरावर्तन से अधिक संसार तो नहीं ही होता। जो स्वभाव का आश्रय 
करे, उसके संसार की लम्बी स्थिति होती ही नहीं स्वाश्रय से ही निर्वाण है-ऐसा भगवान ने कहा 

है। स्वाश्रित मोक्षमार्ग में कोई अन्य पदार्थ आड़े आयें - ऐसा नहीं है। 

जिनेन्द्र देवों ने आत्मस्वभाव की ओर से पुरुषार्थ से मुक्ति प्राप्त की है और दिव्यध्वनि में 
जगत के जीवों को पुरुषार्थ का ही उपदेश किया है। हे जगत के जीवो ! संसार-समुद्र से पार होने 
के लिए सच्चा पुरुषार्थ करो! जो जीव श्री जिनेन्द्रदेव के उपदेशानुसार पुरुषार्थपूर्वक मोक्ष का 
उपाय करते हैं, उनकी तो काललब्धि और भवितव्य भी हो चुके हैं और कर्म का उपशमादि भी 

हुआ है। इसलिए जो पुरुषार्थपूर्वक मोक्ष का उपाय करते हैं, उन्हें तो अवश्य मोक्ष की प्राप्ति होती 
है। और जो जीव पुरुषार्थपूर्वक मोक्ष का उपाय नहीं करते, उनके तो काललब्धि और भवितव्य भी 
नहीं है, तथा कर्म का उपशमादि भी नहीं है। इसलिए जो पुरुषार्थ नहीं करता, उसे मोक्ष की प्राप्ति 
नहीं होती। जिनेश्वर देवों ने स्वाश्रय का पुरुषार्थ किया और वे उसी का उपदेश भी देते हैं। उनके 
स्वाश्रयपुरुषार्थ करने के उपदेश को सुनकर जो जीव वैसा करते हैं, वे अवश्य मुक्ति प्राप्त करते 
हैं। जिन्हें अपने स्वभाव की पूर्णता का सन्तोष नहीं है - विश्वास नहीं है, वही पर का आश्रय 
करते हैं, वे जीव कभी बंधन से मुक्त नहीं होते। भगवान ने तो आत्मा का पूर्णस्वभाव बतलाकर 
उसी के आश्रय का पुरुषार्थ करने को कहा है। वैसा न मानकर विपरीत माने तो मुक्ति कहाँ से 
होगी ? 

सर्वज्ञ का अनुकरण करके उन्हीं जैसा पुरुषार्थ करो! 

शरीरादि स्वस्थ रहें या अशक्त रहें, उनका आश्रय छोड़; देव-गुरु-शास्त्र का आश्रय छोड़, 

राग का आश्रय छोड़ और क्षणिक पर्याय का आश्रय भी छोड़ दें; सम्पूर्ण स्वभाव को जानकर 

उसका आश्रय कर ! अपने आत्मा में विकार की एकता न करके जैसा स्वभाव है, उसे वैसा ही- 

यथावत्‌ रखे तो तेरी मुक्ति हो। अपने आत्मा को सर्वज्ञ समान जानकर तू सर्वज्ञ का अनुकरण 
करके उन जैसा पुरुषार्थ कर। सर्वज्ञदेव ने स्वाश्रय किया है, उसी प्रकार तू भी अपने आत्मा का 
THAT कर। अज्ञानी जीवों की आड़ लेकर पराश्रय मत कर। दिवालिया मनुष्य दूसरे दिवालिया 
की आड़ लेकर कहता है कि उसने तो रुपये में छह आने देकर ही चुकाया है और मैं तो आठ 
आने दे रहा हूँ; किन्तु जो साहूकार हैं, वह वैसा नहीं करते; वे पूरा रुपया देकर ही चुकाते हैं। उसी 
प्रकार भगवान का भक्त साधक सम्यग्दृष्टि धर्मात्मा तो भगवान जैसा ही अपने को मानकर पूर्ण 
स्वाश्रय का पुरुषार्थ करता है। अज्ञानी जीव पराश्रय को ही ढूँढ़ते हैं। धर्मीजीव काल अथवा कर्म 
की ओट लेकर पुरुषार्थ को निर्बल नहीं बनाते, पराश्रय को स्वीकार नहीं करते, किन्तु अपने 

पूर्णस्वभाव की ओट लेकर पूर्णता का पुरुषार्थ ही करते हैं| पुरुषार्थशीन जीव पराश्रय में रुकते हैं, 
वे अपने घर रहें; में तो अपने स्वभाव का आश्रय करके पूर्ण पुरुषार्थ द्वारा मुक्ति प्राप्त करनेवाला 
हूँ। मुक्ति का अन्य कोई मार्ग नहीं है- ऐसी आचार्यदेव इस गाथा में घोषणा कहते हैं। 

अपना आत्मा वर्तमान में ही परिपूर्ण भगवान जैसा है, धर्मात्मा जीव उसी का आश्रय करते 

हैं। जो स्वभाव का आश्रय करते हैं, वे विकार को अपना स्वरूप नहीं मानते, और जो विकार को 
अपना स्वरूप मानते हैं, वे कभी भी विकार का आश्रय छोड़कर स्वभाव का आश्रय नहीं करते, 

और उनके स्वाश्रय का पुरुषार्थ भी प्रगट नहीं होता। पूर्व का विकार वर्तमान में बाधक हो अथवा 

पूर्व के अच्छे संस्कार हों, तभी इस समय धर्म हो सकता है- इस प्रकार धर्मात्मा जीव पूर्व पर्याय 
का आश्रय नहीं करते, किन्तु अपना स्वभाव इस समय भी पूर्ण है, इसे स्वीकार करके उसी का 
आश्रय करके दर्शन-ज्ञान-चारित्र की पूर्णता को प्राप्त होते हैं। यही मोक्ष का उपाय है। यह 
“पंचमकाल है, इसलिए अभी पूर्ण पुरुषार्थ नहीं होता।' -ऐसा नहीं है। किन्तु जीव स्वतः स्वाश्रय 
में सम्पूर्णरूप से स्थिर नहीं हो सकता - उस अपनी पर्याय के कारण पुरुषार्थहीन है। स्वाश्रय की 
पूर्णता नहीं करता, इसलिए मोक्ष नहीं होता। 

स्वाश्रय के अतिरिक्त अन्य कोई मोक्षमार्ग किसी काल में नहीं है। 

भविष्य के मुमुश्षुओं को भी तीर्थड्ररों ने इसी प्रकार के स्वाश्रित मोक्षमार्ग का उपदेश किया 
है। भविष्य में होनेवाले तीर्थड्रर भी ऐसा ही उपदेश करेंगे। भविष्य में जो तीर्थड्रूर होंगे, वे भी 
प्रथम तो मुमुक्षु होकर भगवान का उपदेश सुनकर ही होंगे, इसलिए उनका समावेश भी मुमुश्लुओं 
में हो जाता है। पंचमकाल में अथवा अनन्तकाल में समस्त जीवों को अपने आत्मस्वभाव के 
आश्रय से अतिरिक्त अन्य कोई मोक्षमार्ग नहीं हैं। अन्य सम्प्रदायों में तो कभी मोक्षमार्ग होता ही 
नहीं; सत्य जैन-सम्प्रदाय में भी किसी जीव को निमित्त के आश्रय से, राग के आश्रय से, व्यवहार 
के आश्रय से अथवा किसी संयोग के आश्रय से मोक्षमार्ग नहीं है। शुद्ध वस्तुस्वभाव के आश्रय 
से ही जैनमत में ही मोक्षमार्ग है। सभी तीर्थड्टरों ने ऐसा ही किया है और ऐसा ही कहा है, इससे 
यही निर्वाण का मार्ग है, दूसरा मार्ग नहीं है- ऐसा बराबर निश्चित्‌ होता है। 

आचार्यदेव स्वतः को प्रगटे हुए स्वाश्रय की निःशंक घोषणा करते हैं 

“अथवा, प्रलाप से बस हो! हमारी मति व्यवस्थित हुई है;'' तीर्थड्टरों ने जो उपदेश 
किया, सो तो किया ही है; मैंने यह निश्चय करके कि अपने आत्मा में स्वाश्रय से ही मुक्ति होती है, 
स्वाश्रयभाव का अंगीकार किया है। इसलिए अब विशेष विकल्पों से बस हो, बस हो ! मेरी मति 

स्वाश्रय में स्थिर हुई है। भगवान अरिहन्तों ने ऐसा किया और इस प्रकार उपेदश दिया' - ऐसे 
पर की ओर के विकल्पों से अलम्‌-अलम्‌ बस हो ! स्वभाव की प्रतीति और आश्रय के द्वारा 
विकल्प तोड़कर ज्ञान अपने स्वरूप में स्थिर हुआ है। अब मेरी मति में स्वाश्रय के अतिरिक्त अन्य 

का अवकाश नहीं है। स्वाश्रय के अतिरिक्त अन्य कुछ मानने का अवकाश नहीं है, और यदि 

विकल्प उठे, तो स्वाश्रय के अतिरिक्त किसी अन्य की प्ररूपणा का अवकाश ही नहीं है। अहो ! 

मेरे आत्मा ने अन्तरज्ग से स्वाश्रय की स्वीकार करे, वह भाव प्रगट किया है। स्वभाव का आश्रय 
किया, वह कभी भी बदलनेवाला नहीं है, और पराश्रय की श्रद्धा कभी नहीं होगी। जो स्वभाव के 
आश्रय का निश्चय किया है, उसी निश्चय के मंथन से स्वरूपस्थिरता की पूर्णता प्रगट करके, मोह 

का सर्वथा क्षय करके हम केवलज्ञान प्राप्त करनेवाले हैं- इस प्रकार आचार्यदेव अपनी निःशंकता 

की घोषणा करते हैं। स्वतः को स्वभाव का बराबर निश्चय हुआ है और मति व्यवस्थित हुई है - 
ऐसी निःशंक खबर छद्मस्थ जीव को पड़ती है। जिस क्षण पराश्रय छोड़कर स्वाश्रय किया, उसी 

क्षण स्वाश्रय की शांति का स्वतः को ही वेदन होता है। आचार्यदेव कहते हैं कि अरिहन्त भगवान 
के समान अपने चैतन्यमूर्ति स्वभाव की श्रद्धा-ज्ञान करके हमने अपने ज्ञान को स्थिर किया है, 

और वह हमने अपने अनुभव से जाना है। अब हमारी मति में परिवर्तन करने के लिए कोई समर्थ 
नहीं है। जिसने स्वभाव का निर्णय करके ज्ञान को स्वभाव में स्थिर किया है, उसने स्वाश्रित 
मोक्षमार्ग को अंगीकार किया है; स्वभाव के आश्रय से प्रगट हुआ जो भाव है, वह निरन्तर 
अभेदरूप से स्वभाव के साथ स्थिर रहता है। इससे आचार्यदेव कहते हैं कि हमने अपने स्वभाव 
का आश्रय किया है, इससे मोह का क्षय करके अप्रतिहत भाव से केवलज्ञान प्रगट करनेवाले हैं। 

जिस प्रकार अरिहन्त मोक्ष को प्राप्त हुए हैं, वैसे ही हम भी इसी प्रकार का पुरुषार्थ करके मोक्ष 
प्राप्त करेंगे। भगवन्तों को नमस्कार है। 

आचार्यदेव नमस्कार करते हुए कहते हैं कि हे भगवान! मैं तुम्हारे पथ पर चला आ रहा हूँ 

स्वतः स्वाश्रय में मति स्थापित की है, परन्तु अभी छट्टठे गुणस्थान में राग की वृत्ति उठती है; 
इससे आचार्यदेव, भगवान की ओर के उल्लास को प्रगट करते हुए कहते हैं कि अरिहन्त भगवन्तों 
को नमस्कार हो! अहो नाथ! आपने स्वभाव के आश्रय से मोह का क्षय करके केवलज्ञान प्राप्त 
किया है, वैसे ही में भी आपका उत्तराधिकार लेने के लिए स्वाश्रय से आपके पीछे चला आ रहा 

हूँ। अहो! जिन्होंने ऐसा पूर्ण स्वतन्त्र स्वाश्रितमार्ग बतलाकर अनन्त उपकार किया है, उन 
भगवन्तों को मैं नमस्कार करता हूँ - अर्थात्‌ मैं भी इस स्वाश्रयमार्ग को ही अंगीकार करता हूँ। 
भगवान के चरणकमलों में हमारा नमस्कार हो। आचार्यदेव स्वतः अपने मोक्ष के लिए उत्साह और 

उल्लास प्रगट करते हैं कि हे प्रभो! जिस प्रकार आपने मुक्ति प्राप्त की है, उसी प्रकार हम भी मोक्ष 
के मार्ग पर हैं, हम भी केवलज्ञान प्रगट करेंगे और वही उपदेश करके मोक्ष प्राप्त करेंगे। दूसरा क्या 

कहें, भगवन्तों को नमस्कार हो ! जिन जीवों के स्वाश्रय की रुचि हो और पराश्रय की रुचि दूर हो 
चुकी हो, वही जीव भगवन्तों को नमस्कार करता है। वास्तव में भगवान ने जिस स्वाश्रयमार्ग का 

उपदेश दिया है, वैसा ही समझकर अपने में भी वैसा ही स्वाश्रय प्रगट करना, सो भगवान को 

नमस्कार करना है। 

प्रथम धर्म सम्यग्दर्शन, और उसे प्रगट करने का उपाय 

अरिहन्त भगवान के जैसे शुद्ध-द्रव्य, शुद्ध गुण, और शुद्ध पर्याय है; वैसे ही यह आत्मा 
भी द्रव्य, गुण और पर्याय से शुद्धस्वरूपी है। द्रव्य-गुण-पर्याय से अभेद शुद्ध चैतन्य-स्वभाव की 
श्रद्धा करना, सो सम्यग्दर्शन है। जो राग-द्वेष होता है, वह द्रव्य में नहीं, गुण में नहीं और पर्याय का 
स्वरूप भी वह नहीं है। यदि पर्याय को शुद्धस्वभाव में अभेद करे तो पर्याय में विकार नहीं होता। 
जैसे अरिहन्त के स्वरूप में राग-द्वेष नहीं है, उसी प्रकार इस आत्मा के स्वरूप में भी नहीं है। इस 

प्रकार स्वभावदृष्टि करके, विकाररहित द्रव्य-गुण-पर्याय से अभेद शुद्धात्मा को जानने से मोह का 
क्षय होता है और पवित्र सम्यग्दर्शन प्रगट होता है। यही प्रथम धर्म है। 

सच्चे देव-गुरु-शास्त्र की ओर लक्ष्य रहे, वह राग है; धर्म नहीं। अपने आत्मा में द्रव्य- 
गुण-पर्याय का विचार करना भी राग है। एक अभेदवस्तु में द्रव्य-गुण-पर्याय, ऐसे तीन भेद परमार्थ 
से नहीं हैं। रागगहित और भेदरहित आत्मस्वरूप की प्रतीति, सो धर्म है। द्रव्य-गुण तो त्रिकाल 
निर्मल हैं और पर्याय में विकार है - ऐसे भेद करके उसके विकल्प में रुके तो सम्यग्दर्शन नहीं 
होगा। पर्याय में दोष है, वह आत्मा का यथार्थ स्वरूप नहीं है, क्योंकि अरिहन्तों के आत्मा में वह 
नहीं है। इसलिए उस क्षणिक, विकाररहित सम्पूर्ण आत्मा को प्रतीति में - लक्ष्य में लेना, सो धर्म 
है। जितना केवली भगवान के आत्मा में हो, उतना ही इस आत्मा का स्वरूप है, और जितना 
अरिहन्त के आत्मा में न हो, उतना इस आत्मा का स्वरूप नहीं है। केवली भगवान के दया-भक्ति 

के भाव नहीं होते, इससे वे भाव आत्मा का स्वरूप नहीं हैं। 

शांति का उपाय 
[ गुजराती समयसार गाथा ३९० से ४०४ ] 
  

  

धर्मात्मा जीव आत्मा के स्वभाव को कैसा जानते हैं - यह उसकी बात कही जा रही है। 

जिसे धर्म करना हो, उसे अपने ज्ञान में आत्मा का यथार्थ मूल्य जानना पड़ेगा। ज्ञान में जिसकी 

महिमा हो, उसी में ज्ञान एकाग्र होता है। यदि पर की महिमा करके ज्ञान वहाँ एकाग्र हो तो वह 
अधर्म है और आत्मा की महिमा को समझकर यदि वहाँ एकाग्र हो तो वह धर्म है। जेसे- जिन 

जीवों को विषयों में या लक्ष्मी इत्यादि में सुखबुद्धि हुई है, वे जीव उसमें एकाग्र होते हैं, जीवन की 
चिन्ता न करके वे विषयों में लीन हो जाते हैं, क्योंकि उनके ज्ञान में उनकी महिमा भासित हुई है, 
वैसे ही आत्मा का ज्ञानस्वभाव अनन्त सुखस्वरूप है, पर से भिन्न है - उस स्वभाव की महिमा 

यदि ज्ञान में आये तो सबसे प्रयोजन छोड़कर ज्ञान अपने स्वभाव में स्थिर हो और यथार्थ शांति 

प्रगट हो; इसका नाम धर्म है। किन्तु यदि ज्ञान में ज्ञात होनेवाले अल्पज्ञान जितना ही आत्मा का 

मूल्यांकन करे तो वह ज्ञान परविषयों में और पर्यायबुद्धि में ही रुक जायेगा, किन्तु वहाँ से हटकर 
पूर्ण स्वभाव की ओर उन्मुख नहीं होगा और शान्ति प्रगट नहीं होगी। 

है भव्य! यदि तुझे शांति प्रगट करना है, तो वह शांति परवस्तु में से नहीं आयेगी, 
परवस्तुओं के सन्मुख देखने से नहीं आयेगी, विकार या क्षणिक पर्याय की ओर देखने से नहीं 
आयेगी, किन्तु यदि उन सबका लक्ष्य छोड़कर अपनी वर्तमान अवस्था को त्रैकालिक ज्ञानस्वभाव 

में एकाकार कर तो त्रैकालिक स्वभाव के आधार से अवस्था में परिपूर्ण शांति प्रगट हो। 

शब्दादि विषयों में किंचित्‌ ज्ञान नहीं है - इससे उनसे तो आत्मा भिन्न है, और आत्मा में 
परिपूर्ण ज्ञान है - आत्मा और ज्ञान किंचित्‌ भिन्न नहीं है - ऐसा भेदज्ञान करके यदि स्वभावोन्मुख 
हो तो स्वभाव के आश्रय से जीव को सम्यक्‌ मति-श्रुतज्ञान प्रगट हो और अल्पकाल में ही भव 
का अन्त आ जाये; इसके अतिरिक्त जो मति-दश्रुतज्ञान परलक्ष्य से ही कार्य करे, वह मिथ्याज्ञान है। 

स्वलक्ष्य से सम्यग्ज्ञान प्रगट किये बिना कोई जीव कषाय को मन्द करे तो उसे पापानुबन्धी पुण्य 
का बन्ध हो और साथ ही उसी समय सम्पूर्ण आत्मस्वभाव के अनादररूप मिथ्यात्व से अनन्त पाप 
FY करे और अनन्त भव बढ़ जायें। 

  

  

  

  

  

  

    

  

  

  

  

    

  

  

 



सम्यक्त्व की आराधना 
“ज्ञान, चारित्र और तप- इन तीनों गुणों को उज्जवल करनेवाली यह सम्यक॒श्रद्धा, 

प्रधान आराधना है। शेष तीन आराधनायें एक सम्यक्त्व की विद्यमानता में ही आराधकभाव 
से प्रवर्तमान रहती हैं। इस प्रकार, सम्यक्त्व की अकथनीय और अपूर्व महिमा जानकर उस 

पवित्र कल्याणपमूर्तिरूप सम्यग्दर्शन को इस अनन्तानन्त दुःखरूप अनादि-संसार की आत्यंतिक 

निवृत्ति के अर्थ, हे भव्यो! तुम भक्तिपूर्वक अंगीकार करो! प्रतिसमय आराधो !'' 
[आत्मानुशासन] 

  

    

  

जीव को कल्याणकारी कोन ? 
तीनकाल और तीनलोक में भी प्राणियों को सम्यक्त्व के समान अन्य कोई श्रेयरूप 

नहीं है; उसी प्रकार मिथ्यादर्शन के समान अन्य कोई अहितरूप नहीं है। 
[(रत्नकरण्डश्रावकाचार |] 

  

  

 



ATMADHARMA Regd. No. N.B. 4875 

      

   

   

  

   

   

  

    

   
   

      

     

  

ae oe    अवश्य पढ़िये! 
पूज्य श्री कानजीस्वामी द्वारा भगवत्‌ श्री कुन्दकुन्दाचार्यकृत ग्रन्थों पर, 

एवं अन्य अध्यात्मग्रन्थों पर किये गये विस्तृत विवेचन :- 

समयसार-प्रवचन (प्रथम भाग) 

निश्चय-व्यवहार की संधिपूर्वक यथार्थ मोक्षमार्ग की प्ररूपणा, पृष्ठ ४८८, पक्की 
जिल्द मूल्य छह रुपये, डाकव्यय दस आने अतिरिक्त। 

मुक्ति का मार्ग 
अरिहन्तदेव का स्वरूप ओर सर्वज्ञसिद्धि पर युक्तिपूर्ण विवेचन ग्रन्थ। मूल्य दस 

आने, डाकव्यय माफ। 

  

मूल में भूल 

उपादान-निमित्त संवाद को लेकर अद्भुत विवेचनपूर्ण ग्रन्थ। मूल्य बारह आने, 

डाकव्यय माफ। 

आत्मधर्म की फाइलें 

प्रथम वर्ष-पृष्ठ १८८, प्रवचन २००। द्वितीय वर्ष पृष्ठ २१६, प्रवचन १०८ । तृतीय 

वर्ष पृष्ठ २५०, प्रवचन १२५ प्रत्येक वर्ष की सजिल्द फाइल का मूल्य पोने चार रुपये। 

आत्मधर्म (मासिकपत्र) 

अध्यात्मिक प्रवचनों का अपूर्व संग्रह जो आपके हाथ में है। वार्षिक मूल्य तीन 
रुपये। 

-£ मिलने का पता :- 

१- श्री जैन स्वाध्याय मन्दिर, २- अनेकान्त मुद्रणालय, 
arg (SNE) मोटा आंकड़िया (ARIE) 

      
     

मुद्रक : चुनीलाल माणेकचन्द रवाणी, शिष्टसाहित्य मुद्राणालय मोटा आंकड़िया-सौराष्टर 
प्रकाशक : जमनादास माणेकचन्द रवाणी, अनेकान्त मुद्राणालय मोटा आंकड़िया-सौराष्टर     oe     

